CONTRASTO 


TRA IL POTENTE E IL PESCATORE


Versi e musica di Fortunato Sindoni





Cantastorie


Si vi firmati amici ccà davanti


vi cantu com'un poviru e un putenti


misi di facci a un fattu 'mpurtanti


hannu pinseri assai diffirenti.


Scaciuni jeni ppi ddu' litiganti


'u ponti supra 'u Strittu imminenti.


Pirciò si m'ascutati o me signuri,


vi cuntu di li dui gioi e duluri.





1 Potente


Dici 'u putenti: “Nni fa tantu onuri


a nui du Sud 'u ponti supra 'u mari,


travagghiu porta a li travagghiaturi


e a nui ricchi 'na barca 'i dinari.


'Ngigneri, architetti e prufissuri


virrannu p' 'u prugettu studiari


e li turisti, tu ha cridiri a mia,


virrannu a farsi la fotografia”.





2 Pescatore


“Vossia babbia! Io ci cridiria


a tuttu chiddu chi mi va' 'ncucchiannu,


ca non ci vonnu studi in econumia,


sapemu già cu paghirà lu dannu.


Banchi e privati, 'u sapi megghiu 'i mia,


prestunu sordi p'avirli arreri quannu,


finutu 'u ponti nui c'hamu a ridari


l'intiressi cu tuttu 'u capitali”.





3 Potente


“Chi nni capisci tu di capitali!


Babbasunazzu! E' megghiu ca finisci.


Fussi pi tia p' 'u strittu passari


facissi comu 'o tempu 'i Colapisci:


natannu annassi ancora pi lu mari


c' 'u scantu ca ti mancianu li pisci.


Si voi annari a pedi e non a notu


cunvinciti ca 'u ponti è 'u sulu modu”.





4 Pescatore


“Si sta scurdannu, eppuru a tutti è notu,


'a nostra terra 'nnaca com'un cannitu,


pi nun parrari di lu tirrimotu


ca ogni cent'anni sdirrupa ogni situ.


Pi caricu juncemu 'u marimotu


si non capisci pezzu 'i rimbambitu,


s'è fattu poi cu na sula campata,


matri chi spassu a farsi n'annacata!”





5 Potente


Ma vatti a fari na bedda piscata!


Sì un architettu oppuru un pueta?


Ducent'anni d' 'u ponti è la durata,


chi nni sai tu, pezzu d'analfabeta!


Cu azzaru, ferru e 'na cimintata


ti fazzu un pontu cu n'autru pianeta.


Lassami jri, va, s'è fattu tardi,


ho appuntamentu cu genti di riguardi”.





6 Pescatore


“Di li so amici Diu nni scanzi e guardi,


massimamenti si sunnu di lu nord!


Sbagghiu o 'u dissi 'u ministru Lunardi


ca cu la mafia si ponnu fari 'i sordi?


S'havi a campari puru 'e sò cumanni?


Ammatula mureru 'i nostri morti!


Vossia junciu si nun è mindaci:


Ben venga 'a mafia si a farlu è capaci!”





7 Potente


“Chi mi nni futti a mia di mafia e straggi,


cu fa lu ponti havi granni preggi!


I morti contru la mafia rapaci


jnchieru 'a fossa e ci basta na preci!


Pensa a campari, iddi sunnu 'm paci,


pi cuntu mè, guardu 'i me privilegi,


c'a scusa di lu ponti prugittari


già m'haju vuscatu un saccu di dinari”.





8 Pescatore


“Inveci iu non sacciu comu haju a fari


s'u ponti propriu ccà l'hanu a costruiri,


a li me figghi chi c'haju a dari a manciari


s' 'a pisca nta lu Strittu havi 'a finiri.


Nenti sarà 'u stissu nta stu mari,


nui piscaturi 'i ccà nn'avimu a jri.


Pinsannu a la nostra vita futura


mi veni 'i chianciri e lu cori mi scura!”





9 Potente


“Chi fai, difendi a la matri natura


quannu cu tia è peju di na fera?


Fatti curaggiu, datti a la vintura,


'u ponti pi lu Sud è primavera!


Leva travagghiu? Non aver paura,


ricchizza porta cchiù di na minera!


Spinnennu quattru sordi, deficienti,


facemu 'nvidia a lu continenti!”





10 Pescatore


“Pi lei sti miliardi sunnu nenti,


quantu cosi facissi cchiù 'mpurtanti:


acqua nte casi di tutti li genti


ca senza acqua non si tira avanti.


Cchiù cura e cchiù rispettu pi l'ambienti


pi farlu sordi ci nni vonnu tanti,


vulemu poi c'arrivanu 'i turista,


se lei pirmetti ci 'llongu la lista!





11 Pescatore


Autustrati e strati apripista


e non trazzeri unni si perdi 'a testa,


si non ci paru troppu idialista


d'aereoporti ci fazzu richiesta.


Estati e invernu lu nostru turista


nto beddu Sud vulemu c'arresta.


Alberghi cu servizi adeguati


e li musei cu guidi priparati.





12 Pescatore


'I navi e 'i treni megghiu cchiù sfruttati,


ragiunamu c' 'a testa e non ch'i pedi,


jnchemunnilli di mezzi gummati


così ci nn'eni menu pedi pedi!


S'arriva prestu e cchiù ripusati,


vardamu sempri avanti e non p'arreri.


Sparagnamu l'ambienti d' 'u vilenu


e pi li strati tanti morti in menu”.





13 Potente


“Stai a parrari ancora 'i navi e trenu!


Nun c'è chi diri, si propriu barbacianu!


Nta tri minuti o forsi di menu


passi di Villa finu a Capu Faru!


Voi mettiri all'aviniri frenu?


Scilla e Cariddi si darannu 'a manu,


p' 'u Sud u ponti è un veru ternu


e ha diri grazi a lu Patri Eternu!”





14 Pescatore


“Sapissi quantu pregu 'u Patri Eternu


e i malanova chi ci vaju mannannu!


Havi a passari 'i peni di l'infernu


cu supra 'u ponti ci sta già sbafannu!


Vulissi 'u capu canciatu in vermu


quantu p' 'i pisci lu 'ttaccassi all'amu!


Dumannu: E' veru ed haju lu cori affrantu,


c' 'u ponti passa supra lu campusantu?”





15 Potente


“T' 'u dissi già p' 'i morti basta 'u chiantu!


Chi voli diri stu raggiunamentu?


Si passa 'i supra oppuru d'accantu


umbra ci fa e li para d' 'u ventu!


S'è poi lu casu li spostu d'incantu,


p' 'i morti forsi è megghiu 'u canciamentu!


Pi mia lu ponti è 'na 'mprisa grossa,


chi fazzu, lassu 'a carni pi ddu' ossa?”.





16 Pescatore


“Lassassi i morti nta sò scura fossa


e non pinsassi ca iu sugnu fissa.


Sacciu c' 'u ponti è sulu 'na fossa,


'na cattidrali chi mai dirà missa!


Appena veni 'a prima vera scossa,


si rumpi e 'nto mari s'abbissa!


Nun servi u ponti tra Scilla e Cariddi


ma un futuru p' 'i nostri picciriddi”.





17 Potente


“Mi stai facennu cadiri 'i capiddi!


'Nterrra mi stannu arrivannu 'i paddi!


Capisci chi d'arreri haju a chiddi


chi sutta sutta guardanu li spaddi?


'Ndrangheta, mafia sunnu comu ariddi,


'ne vidi nuddu ma cantanu a li vaddi!


Perciò s' 'u ponti nun s'avissi a fari


dimmillu tu unn'è ca m'haju ammucciari?”





Cantastorie


Aviti 'ntisu allura amici cari


comu u putenti e lu piscaturi


si misiru 'nfucati a litigari


supra d' 'u ponti pi cchiù di du' uri.


Si chistu fattu lu vosi cantari


'un portu peni, sugnu ambasciaturi,


ma la morali 'a sacciu di sicuru:


pi mia lu ponti è 'na pigghiata 'i culu!





